
Юрий СКВОРЦОВ: 

«ЮРА ПУҪЛАСА 
ЮРЛАРӐМ. . .» 

Пӗррехинче Чӑваш телевиде-
нийӗн режиссере Владимир Карса-
ков шӑнкӑравларӗ. Вал Юрий Сквор-
цовӑн «Сурӑм хӗрӗ» повеҫӗ тӑрӑх 
кино ӳкересшӗн иккен. Тӗл пултӑ-
мӑр, паллашрӑмӑр, пӗр сехет ылта 
«Шупашкар» универмаг ҫумӗнчи ка-

•»$. фере шӑллӑм ҫинчен калаҫса лар-
тӑмӑр. Эрне те иртмерӗ - Муркаш 
районӗнчи Хурӑнкасси ялне кайса 
килтӗмӗр, тепӗр уйӑхран Владимир 
Карсаков мана кино ӳкернине курма 
чӗнчӗ. 

-Мӗншӗн кино валли повеҫе суй-
ласа илтӗр? - ыйтрӑм эпӗ унран. 

-«Сурӑм хӗрӗ» повесть, Сухви 
сӑнарӗ маншӑн чӑваш чунӗн эта­
лоне, - терӗ вӑл. - Чӑваш чунӗ - вӑр-
ттӑнлӑх. Никамшӑн та вӑл яр уҫӑ 
пулман. Юрий Скворцов вара Сух­
ви тӗнчине витӗр курнӑ пекех ҫырса 
кӑтартнӑ. Сухвире чӑваш психоло-
гийӗ. 

Сухви... Эпӗ «Сурӑм хӗрӗ» по­
весе мӗнле ҫырнине аса илтӗм. Ун 
чухне эпир Шупашкарти Плеханов 
урамӗнчи пӗчӗк ҫуртра иккӗн пӗрле 
пурӑнаттӑмӑр. Хуҫи, типшемкке ватӑ 
карчӑк, хваттере вырнаҫсан пире 
ҫапла каларӗ: «Ҫак пӳлӗме ӗлӗк эпӗ 
Аркадий Эсхельпе Михаил Юрьева 
пурӑнма кӗртнӗччӗ». 

Шӑллӑм пединститут сту-
денчӗччӗ, тин ҫеҫ юлашки курса куҫ-
нӑччӗ, эпӗ «Ҫамрӑк коммунист» ха-
ҫат редакцийӗнче ӗҫлеттӗм. Пушӑ 
вӑхӑт пулманпа пӗрехчӗ, анчах 
Юрий ҫав-ҫавах сӑвӑ е калав ҫыр-
калатчӗ. Сухви сӑнарӗ те ҫав хват-
тертех ҫуралчӗ. 

Авлансан шӑллӑм урӑх хваттере 
куҫрӗ: пӗр хӗрарӑм вӗсене Тургенев 
урамӗ хыҫӗнчи ҫырмара ларакан 
кивӗ мунчара пурӑнма ирӗк пачӗ. 
Ҫавӑнта вӑл ҫырчӗ «Сурӑм хӗрӗ» 
повӗҫе. «Ҫӗрле ҫырса ларатчӗ, - ка-
ласа паратчӗ ун мӑшӑрӗ, - чӗлӗм 
туртса тултарсан пӗчӗк пӳлӗмре 
сывлама та ҫукчӗ». 

Мана ытларах Плеханов урамӗ-
нчи хваттер аса килет. Ҫуллахи ка­
никул хыҫҫӑн пурӑнма пуҫларӗ шӑл-
лӑм унта. Кӗркунне вӑл Ишлейри 

вӑтам шкула педагогика практикине 
кайрӗ. Шупашкара канмалли кунсен-
че ҫеҫ килсе каятчӗ. Калаҫма та вӑ-
хӑт ҫукчӗ унӑн - килсенех сӗтел хуш-
шине кӗрсе ларатчӗ те ҫырма тытӑ-
натчӗ. Шкул пурнӑҫӗ ҫинчен 
ҫыратчӗ, 9-мӗш класра вӗренекен 
хӗр ача ҫинчен. Ҫапла калӑпланма 
пуҫларӗ «Хӗрлӗ мӑкӑнь» повесть. 
Ҫав повӗҫе ман Р.Фраерманӑн «Ди­
кая собака Динго» повеҫӗпе танлаш-
тарас килет. 

«Сурӑм хӗрӗ» кӗнеке 1959 ҫулта 
тухрӗ. Унта Юрий Скворцовӑн «Уках 
хурӑнӗ» повеҫӗ те кӗнӗччӗ, анчах 
набора ярас умӗн ӑна кӑларттарчӗҫ. 
Политика йӑнӑшӗ шыракансене ав­
тор вӑрҫӑ вӑхӑтӗнчи яла, Укахви сӑ-
нарне хӑюллӑ сӑнласа пани килӗш-
мен. «Юрий Скворцов халӑх пурнӑҫ-
не тӗрӗс мар ӳкернӗ», - тенӗ та-
хӑшӗ. 

«Кӗнекӳнтен пӗр повеҫне кӑлар-
са пӑрахнӑшӑн питех хуҫӑлма кирлӗ 
мар», - лӑплантарнӑ автора хӑйӗн 
ҫырӑвӗнче Макар Хури поэт. 

Кӗнеке кӑларма ҫӑмӑл марччӗ. 
Апла пулин те Юрий Скворцов чӑ-
ваш литературине харӑсах икӗ кӗне-
кепе - «Сурӑм хӗрӗ» тата «Ҫурхи 
салам» - пырса кӗчӗ: пӗрне пичете 
1958 ҫулхи сентябрей 26-мӗшӗнче 
ал пусса янӑ, теприне - икӗ кун ма-
ларах, сентябрей 24-мӗшӗнче. 

Юрий струдент чухнех хӑюл-
лӑччӗ. Унӑн ирӗклӗ шухӑшӗсене, 
хӑш-пӗр сӑввине редакцисем тир-
кетчӗҫ. Ман умра Муркаш районӗн-
че тухса тӑнӑ «Колхозник сасси» ха-
ҫат. Ӑна 20 ҫул каялла хаҫат сотруд­
нике Авдеев панӑччӗ. Юрий Сквор-
цовӑн унта виҫӗ сӑвӑ: «Аслӑ Ста­
лин», «Ҫӗнелетҫӗршывӑм», «Сават-
пӑр мирлӗ пурнӑҫа». (Хаҫачӗ 1953 
ҫулхи мартра, Сталин вилнӗ уйӑхра, 
тухнӑ.) «Вӗсене Семенов редактор 
пӑрахӑҫларӗ», - тенӗччӗ Андреев. 

Ҫав сӑвӑсене эп тепӗр хут вула-
са тухрӑм, анчах нимле усал шухӑш 
татупаймарӑм. П.Семенов редакто­
ра ҫав сӑвӑсенчи «юрла, чӗрем, 
юрла хаваслӑн» йӗркесем тата сӑвӑ 
ячӗсем килӗшмен-ши? Сталин 

вилне хыҫҫан хурлахла кунсенче 
политика енчен вырӑнсӑр тенӗ пул-
малла. 

Тепӗр тӗслӗх. 1955-1959 ҫул-
сенче эпӗ «Ҫамрӑк коммунист» 
хаҫатра ӗҫленӗ. Пӗррехинче Юрк-
ка мана хӑйӗн тин ҫеҫ ҫырса 
пӗтернӗ «Юрӑҫ Ваҫҫа» калавне 
кӑтартрӗ. Пӗр сыпӑкне эпӗ хаҫат-
ра пичетлемешкӗн ыйтрӑм. Вӑл 
пачӗ. Ӑна тӳрех набора ятӑм. 
Тепӗр кунне редактор командиров-
кӑран таврӑнчӗ те набора салатма 
хушрӗ. Шӑллӑма, Геннадий Айхи 
сӑвӑҫпа туслӑскере, унпа педин­
ститут общежитийӗнче студентсен 
умӗнче сӑвӑсем вуланӑшӑн КГБна 
чӗнтернӗччӗ. Апла пулсан Юрий 
Скворцов - шанчӑксӑр. Сӑлтавӗ 
ҫав ҫеҫ. 

КГБра унпа кӑмӑллӑ калаҫнӑ 
пулин те ҫыравҫӑшӑн йывӑр сама­
на пуҫланса кайрӗ. «Мускавра 
ҫӳҫсене касаҫҫӗ пулсан, пирӗн -
пуҫсене», - тесе ахальтен мар ка­
лана. Кӗҫех шӑллӑма ӗҫрен кӑ-
ларчӗҫ. Идеологсем унӑн пичетле-
некен хайлавӗсенетимлӗнрех пӑх-
ма тытӑнчӗҫ: усал тӑвасси ҫырав-
ҫӑсем хушшинче пулнах ӗнтӗ. 

Тишкерӳҫӗсенчен чи малтан 
Михаил Юрьева палӑртмалла. 
Унпа эпир «Ҫамрӑк коммунист» 
хаҫатра ҫулталӑк ытла пӗрле 
ӗҫленӗ. Вӑл манран ҫулпа аслӑ-
рахчӗ, редактор ҫумӗччӗ. Пӗр-
пӗрне хисеплеттӗмӗр. Юрий 
Скворцов кӗнекисем пирки вӑл икӗ 
рецензи ҫырч^: «Васкани чыс ту-
масть» («Уках хурӑнӗ») тата «Хо-



Юрӑ пуҫяаса юряарам.. 

зиловсемпе аленецевсем чӑнах 
пур-ши?» («Ҫын ӑшши»). Михаил 
Иванович «Коммунизм ялавӗ» ха-
ҫатра литературӑпа искусство пай-
не ертсе пыратчӗ. Юрий Скворцо-
вӑн пӗр кӗнекине те асӑрхамасӑр 
хӑвармастчӗ. 

Манӑн тата «Пурнӑҫ чӑнлӑхне 
пӑссан» тата «Чи кирли - чӑнлӑх» 
статьясене те асӑнса хӑварас ки-
лет. «Чи кирли - чӑнлӑх» статьяра 
«Сӑваплӑ вут» историллӗ повӗҫе 
тишкернӗ. «Кунта пире пуринчен 
ытла тахҫанхи ҫӗрӗк шухӑшсене 
тимлесех ҫырса кайни тӗлӗнте-
рет», - тенӗ унта Валентин Уҫӑм 
журналист. «Чӑвашсен тӗнне автор 
«ҫӗрӗк шухӑш», «пӑнтӑх шӑршӑ», 
«сӗрӗм» тесе хак парать, - терӗ 
Юрий, статьяна вуласа тухсан. -
Хамӑр ӑрусем пирки ҫапла калат-
пӑр пулсан - камсем эпир?» 

Иван Григорьев писатель «Пур-
нӑҫ чӑнлӑхне пӑссан» статьяра 
«Хӗлӗх хӳре кӑвакал» калава тиш-
керет, ӑна идея тӗлӗшӗнчен тӗрӗс 
мар ҫырнӑ тесе хурлать. 

Ҫав статья тухнӑ кун эпӗ Пичет 
ҫурчӗ патӗнчи хаҫат витрини умӗ-
нче чарӑнса тӑтӑм. Умра Юрий тӑ-
ратчӗ, тимлесех хӑйӗн калавӗ ҫин-
чен ҫырнине вулатчӗ. 

-Ҫав калавра та политика туп-
нӑ, - терӗм эпӗ. 

-Эстетика туйӑмне аса илет 
Григорьев, - терӗ Юрий куларах-
хӑн. - Сарӑ хӗрри тӗрлесе тӗрре 
пӗлмене ан кӳрентер ҫав... 

Хӑйӗн критикӗсене Юрий Сквор­
цов «Ҫын ӑшши» повеҫри Алене-
цев ячӗпе витӗнсе ҫапла хурав-
лать: «Эстетика енчен тӗттӗм, при-
митивлӑ тиркевччӗ ку. Вӑрҫаччӗҫ 
вӗсемтӳркессӗн... Никамта марччӗ 
вӗсем маншӑн. Анчах вёсен тем ӗҫ 
пурччӗ вара манпа: кӗвӗҫӳпе курай-
манлӑхне янӑравлӑ лозунгсем айне 
пытарма тӑрӑшса хӑйсем пурнӑҫ-
ра ҫав тери пысӑк ӗҫшӗн-
тӗллевшӗн хыпса ҫуннӑ пек курӑ-
натчӗҫ вара». 

Хаяр тишкерӳҫӗсем ҫапса ху-
ҫаймарӗҫ Скворцова. Хӑйӗн прин-
ципӗсене вӑл нихӑҫан та улӑштар-
ман. Икӗ питлӗ ҫын пулман. Ника-
ма та юрама тӑрӑшман. Ҫивӗч ый-
тусемхускатматахӑраман. «Юрий 
Скворцов писатель 1960 ҫулсенче 
хӑйӗн произведенийӗсенче чӑваш 
чӗлхине хӳтӗлеме хӑюлӑх ҫитернӗ» 
(Аристрарх Дмитриев. ' «Тӑван 
Атӑл», 1990, 2№, 52 с) . 

Ю.Артемьев профессор 

«Страсть к полемике» кӗнекере 
ҫапла ҫырнӑ: «Судьба таланта - не 
купанье в лучах славы, а огромное 
чувство ответственности перед на­
родом, культурой. Тем не менее 
Ю.Скворцов среди чувашских лите­
раторов знал и таких, кто, заимев все 
мыслимые и немыслимые награды 
и звания, получая бешеные гонора­
ры, позволял в дневниковых записях 
циничное признание, что «не верит 
в будущее чувашской поэзии». 

Каламалли пайтахчӗ унӑн. Анчах 
ӑна ӑнланакан ҫынсем сахалччӗ. 
Ҫавна пулах ӗнтӗ ӗҫре те, килте те 
канӑҫ тупаймастчӗ вӑл. 

Юлашки хут вӑл ман пата 1977 
ҫулхи июль уйӑхӗнче кӗчӗ. Ман 
ҫуралнӑ кунччӗ. Аллӑ тултарнӑ ятпа 
мана саламларӗ, виҫӗ тӗслӗ ҫыра-
кан авторучка парнелерӗ. 

Юн юна шыратӑр, тенӗ, 
Тӑвана шырать тӑван. 
Эй, тӑванӑмҫӑм-пӗтенӗм, 
Тайӑлар тытса хулран. 
Юрккан ҫак сӑмахӗсене эп ма-

наймастӑп. Магнитофонран Влади­
мир Высоцкий сасси янӑрарӗ: 
«Вдоль обрыва, по-над пропастью, 
по самому краю...» 

Ӑна юлашки ҫула ӑсатнӑ чух Ни­
колай Евстафьев поэт сӑвӑ вуласа 
пачӗ: 

Хӑй ҫуралнӑ, ӳснӗ ҫӗр ҫине 
Мӑкӑнь усрӗ йӑм кӗрен пуҫне. 
Ҫӗкленеймӗ ҫӗнӗрен вӑл тек, 
Илӗртеймӗ куҫсене чечек. 

Аҫа ҫапрӗ мирлӗ йӑвана, 
Хуҫса кайрӗ тӑвӑл юмана: 
Ӑшшӑн, лӑпкӑн пӑшӑлтатнӑ пек 
Симӗс ҫулҫӑ чӑштӑртатмӗ тек. 

Ҫепӗҫ саслӑ шӑнкӑрчӑн юрри 
Татӑлчӗ, шӑпланчӗ ун чӗри: 
Хӗвеле кӗтсе юрланӑ пек 
Сас параймӗ пирӗн Юра тек. 

Сывпуллашма килнисем темӗн чух-
лехчӗ, Мускавран Писательсен союзӗ 
те хуйхӑрса телефамма янӑччӗ. 

Шӑллӑмӑн тӗрлӗ вӑхӑтри сӑн-сӑ-
пачӗ кино экране ҫинчи пек куҫ умӗ-
нче курӑна-курӑна иртрӗ. Акӑ вӑл вӑ-
рҫӑ вӑхӑтӗнчи Хурӑнкасси ялӗн 
урамӗ тӑрӑх ҫара уран чупса ҫӳре-
кен ача, акӑ Патӑрьел районӗнчи 
Первомайски вӑтам шкулӗнче вӗре-
некен ҫамрӑк. Хурӑнкассинче вӑл 
тӑван аттесӗр, Первомайскинче -
тӑван аннесӗр ӳсрӗ. Ама ҫури, аҫа 
ҫури, ывӑл ҫури - ҫак сӑмахсем пуҫа 
килеҫҫӗ ҫав тапхӑра аса илсен. 

Первомайскине атте патне пу-
рӑнма куҫман пулсан, кам пӗлет, пу-
латчӗ-ши Юрий Скворцов писатель? 
Тен, юрӑҫ Ваҫҫа пек яланлӑхах кол-
хозра ӗҫлеме юлатчӗ, тен, хӑйӗн 
тепӗр калавӗнчи ӑста атӑҫӑ Паня 
пек ҫынсене атӑ-пушмак ҫӗлесе са-
вӑнтаратчӗ? Ҫакӑн ҫинчен шухӑш-
латӑп та - тӗлӗнетӗп ҫеҫ. Мӗнле ҫав 
пиллӗкмӗш класра ҫеҫ вӗренекен 
ача, ял таврашӗнчен аяккарах ниҫ-
та та тухса курманскер, пӗчченех 
ҫавнашкал инҫе ҫула тухма пултар-
нӑ? Канашран поездпа Буинска ҫит-
сен - ҫӗрле, хӗллехи сивӗре - вӑр-
ман витӗр 25 ҫухрӑм ҫуран утнӑ. 

Хурапа шурра тӳссе ирттерни 
Юрий Скворцова тӗнче ҫине чарӑл-
нӑ куҫпа пӑхса пурнӑҫа ҫивӗчрех 
туйма, ҫын чунне ӑнланма, чӗре ка-
ланине итлеме, йӑнӑшнӑ ҫынна ка-
ҫарма вӗрентнӗ. Чун ыратнине хут 
ҫине ҫырса кӑтартасси вара уншӑн 
чи пысӑк ӗҫ пулса тӑрать: ҫыравҫӑ 
тивӗҫӗ - ҫынна юратасси, ӳкнӗ 
ҫынра та ҫынлӑх тивӗҫне вӑратас-
си, кашни ҫынра пархатар тупасси. 
«Пурнӑҫ сюжетсӑр, - тетчӗ шӑллӑм. 
- Ман калавсем те сюжетсӑр». 

«Юрӑ пуҫласа юрларӑм», - тесе 
ҫырнӑччӗ вӑл ҫамрӑк чух хӑйӗн пӗр 
сӑввинче. Шел, юррине вӗҫлеймерӗ. 
Ҫӗре кӗриччен юлашки повеҫне ҫав-
ҫавах ҫырма ӗлкӗрнӗччӗ. Ятне ту-
пайманччӗ-ха, анчах машинистка 
валли тирпейлӗ ҫырса хӑварнӑччӗ. 
Эп курнӑччӗ ӑна, алла тытса пӑх-
нӑччӗ, кӑштах вуланӑччӗ. Ҫав по­
весе мӗнле ҫырни ҫинчен Юрий 
мана хӑй каласа панӑччӗ. Юрату 
ҫинченччӗ вӑл. Таса, хитре юрату 
ҫын чунне тӗкӗр пек кӑтартать. Ҫын 
мӗнле юратать, тӗнче ҫине ҫавӑн пек 
пӑхать. Юратма пӗлни те пултару-
лӑх теҫҫӗ. 

Ал ҫырӑвӗсем ҫунмаҫҫӗ тенӗччӗ 
Михаил Булгаков. Ку вара ҫунчӗ. 
Юрий Скворцовӑн мӑшӑрӗ ӑна Чӑ-
ваш писателӗсен союзӗн комиссийӗ 
валли сӗтел ҫине кӑларса хунӑччӗ. 
«Хӗрлӗ мӑкӑньрен» те, «Сурӑм 
хӗрӗнчен» те вӑйлӑрахчӗ ҫав ятсӑр 
повесть. Юрий Скворцовӑн чӑн-чӑн 
акӑш юрриччӗ вӑл. 

Аркадий СКВОРЦОВ, 
писатель, ЧР культурен 

тава тивӗҫлӗ ӗҫченё. 

